
Зы  пцIым  пэжищэ  егъэулъий.
Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

Махуэгъэпс                                                   КъБР-100

Дунейм 
щыхъыбархэр

      ЗэIущIэхэр                                           Егъэджэныгъэ Жылагъуэ

Бэрбэч ХьэтIутIэ и цIэр зезыхьэ 
Къэбэрдей-Балъкъэр къэрал универ-
ситетым щIэтIысхьэу IэщIагъэрэ 
щIэныгъэрэ щызэзыгъэгъуэтыну 
 хуей, зи узыншагъэкIэ сэкъат зэмы- 
л Iэу жьыгъуэхэр зиIэ ныбжьыщIэхэм 
я бжыгъэр цIыхуи 160-м щхьэдэхащ. 
Узыншагъэм теухуауэ зи лъэкIыны-
гъэр нэхъ мащIэ щIалэгъуалэм еджэ-
ныгъэр тынш ящыщIыным, зыхуей-
зы хуэ ныкъуэхэмкIэ къызэгъэпэ щы-
ным куэд лъандэрэ иужь итщ 
 КъБКъУ-р, а гупыжыр абы къызэре-
хъулIэми шэч хэлъкъым.

АПХУЭДЭ ныбжьыщIэхэм я тхылъхэр 
КъБКъУ-м ЩIэтIысхьэным епха Iуэху-
гъуэхэр къызэгъэпэщынымкIэ и ко-
миссэм къакIуэуи щIалъхьэфынущ, 
 интернетым и Iэмалхэр къагъэсэбэпу 
пэ Iудзауи иратыфынущ. ЩIэныгъэ 
 нэхъыщхьэ зэзыгъэгъуэтыну хуей щIа -
лэгъуа лэм я тхылъхэр унэтIыныгъэ зэ-
мы лIэужьыгъуэхэм иратыну Iэмал яIэщ. 
Мы гъэм куэрыт еджапIэр къэзыухахэм 
я нэхъыбэм къыхах медицинэм епха 
 къудамэхэр, тхыдэр, юриспруденциер, 
IT-унэтIыныгъэхэр. Зи узыншагъэкIэ сэ-
къат зэмылIэужьыгъуэхэр зиIэ ныбжьы-
щIэхэм зэрыщIэтIысхьэ гъэунэхуны-
гъэхэр университет кIуэцIым къыщы-
хузэрагъэпэщ 2021 гъэм къыщегъэ-
жьауэ. Зи гугъу тщIы абитуриент гупым 
къыхаха IэщIагъэмкIэ нэхъыщхьэу щыт 
дерсхэм епха гъэунэхуныгъэхэр йокIуэкI 
мы махуэхэм. Абыхэм папщIэ пэш 
щхьэхуэхэр къызэрагъэпэщащ, элек-
трон жыпхъэм илъ экзамен програм-
мэхэр зэхагъэуващ.

КъБКъУ-м ЩIэныгъэ технологиещIэ-
хэмкIэ и центрым 2018 гъэ лъандэрэ зи 
узыншагъэм сэкъат иIэ ныбжьыщIэхэм 
ядэлэжьэнымкIэ къудамэ къыщызэIуа-
хауэ мэлажьэ. Абы и IэщIагъэлIхэм я 
 къалэным хохьэ еджэным зыхуэзыгъэ-
хьэзыр щIалэгъуалэр абы хущIемы-
гъуэжын щхьэкIэ дэзыхьэх психологие 
программэхэр ядегъэкIуэкIыныр, 
тхылъ  хэр щIэлъхьэным къыщегъэжьауэ 
студент хъуа нэужь еджэныгъэм нэ-
хъыбэу зыщыхуэныкъуэнухэм ехьэлIа 
упщIэхэм щыщIэкIыжу. ЩIэтIысхьа 
нэужь, дэтхэнэ зыми щхьэхуэу, щхьэж и 
узыншагъэрэ и зэхэщIыкIрэ теухуауэ 
 зэхалъхьа программэхэм тету Центрым 
и IэщIагъэлIхэр ядолажьэ.

КъБКъУ-м щIэтIысхьэну хуей апхуэдэ 
ныбжьыщIэм къыхиха IэщIагъэм пэ-
лъэщын-пэмылъэщыныр къэзыгъэлъа-
гъуэ психолого-медицинэ тхылъымпIэ 
иIэн хуейщ. ТхылъымпIэм итынущ аби-
туриентым и зэфIэкIыр здынэсыр, узын-
шагъэ и IуэхукIэ егъэджакIуэм нэхъы-
бэу гу зылъитапхъэхэр, зэреджэну прог-
раммэр щигъэзащIэкIэ зыхуеину-зы хуэ-
ныкъуэнухэр.

КъБКъУ-м щIэтIысхьэну хуейхэм ят 
къэрал гъэунэхуныгъэхэр щхьэж и 
 узыншагъэ теухуауэ къызэрагъэпэщ. Зи 
нэм щIагъуэу имылъагъухэм е зымы-
лъа гъуххэхэм папщIэ экзаменым тхылъ-
хэр псори Брайль и шрифтым тету ягъэ-
хьэзыр е дэтхэнэ зыми дэIэпыкъуэгъу 
ират, ар къеджэурэ лэжьыгъэм итым 
абитуриентыр щигъэгъуазэу бгъэда-
гъэтIысхьэ. ФIыуэ зэхэзымыххэм е зы-

Къэбэрдей-Балъкъэр Республикэм 
и Iэтащхьэр иджыблагъэ яIущIащ               
я щхьэ IуэхукIуэ къыхуэкIуахэм.

IЭТАЩХЬЭМ хуэзэну къэкIуахэм я 
лъэ Iухэр теухуат зи Iуэху хуэмыщIа 
 унагъуэшхуэхэр зэрыхуа щытыкIэ гу-
гъум къиша зэрыхъунум. УнафэщIым     
и пащ хьэ къралъхьа лъэIухэр зыб-
жанэу зэ хэтт, дэтхэнэри бгъэдыхьэкIэ 
хэха  хуэ  ныкъуэу. ЛъэIухэр псэупIэр 
зыхуей хуэгъэзэным, ар зэгъэпэ-

Мамыр Iэмалхэр
гъунэжщ

Мексикэм и президент 
Обрадор Андрес Мануэль 
Лопес къэралхэм я уна-
фэщIхэм захуигъэзащ за-
уэ хэри сату и лъэныкъуэ-
кIэ яку дэлъ зэныкъуэ-
къухэри къызэтрагъэу-
выIэну.

АБЫ къелъытэ зыгуэр 
 зэ пэ зыубыдауэ зэзауэ е 
зэгу рымыIуэ лъэпкъ псори 
илъэ  ситху пIалъэкIэ зэ-
кIужын е, нэгъуэщI мы-
хъуми, зэпикIуэту зыу-
жьыныгъэм телэжьэн 
 хуейуэ. Ар сэбэп хъунущ 
экономикэ гугъуехьхэр къы-
зэ нэкIынымкIэ. Зэрыду-
нейуэ гузэвэгъуэшхуэм хэ-
мыхуэн папщIэ къыхилъхьа 

Къэбэрдей-Балъкъэрым 
ЩIалэгъуалэм я IуэхухэмкIэ 
и министерствэм къэралым 
и жэрдэмрэ и псалъэрэ хи-
лъхьэу Сабийхэмрэ щIалэ-
гъуалэмрэ я урысейпсо жы-
лагъуэ зэщIэхъееныгъэм и 
къудамэр ди щIыналъэм 
къы  щызэгъэпэщыным теу-
хуауэ иджыблагъэ зэIущIэ 
щекIуэкIащ.

ЗЭIУЩIЭМ и лэжьыгъэм хэ-
тащ КъБР-м и Iэтащхьэм и 
 Администрацэм и УнафэщI 
Къуэдзокъуэ Мухьэмэд, 
 КъБР-м и Парламентым Егъэ-
джэныгъэмкIэ, щIэныгъэмрэ 
щIалэгъуалэм я IуэхухэмкIэ и 
комитетым и унафэщI Емуз 
Нинэ, КъБР-м щIалэгъуалэм 
я IуэхухэмкIэ и министр Лу 
Азэмэт, «Хабзэр щагъэзащIэ 
щIыналъэ» зи фIэщыгъэ «Ха-
бзэ щIэныгъэхэм я еджапIэ» 
пэхуэщIэм (проектым) и уна-
фэщI Шыпш Аслъэн сымэ.

Пэублэ псалъэр зрата 
 Къуэ дзокъуэ Мухьэмэд къы-
зэ  рыхигъэщамкIэ, УФ-м са-
бийхэмрэ щIалэгъуалэмрэ я 
зыужьыныгъэм кIуэ пэтми гу-
лъытэ нэхъыбэ щегъуэт, къэ-
ралымкIэ мыхьэнэ зиIэ Iуэху-
гъуэхэм щIэблэр хэша хъун 
папщIэ пэхуэщIэ куэд къы-
хелъхьэ. «Къэралым и жэр-
дэмрэ и псалъэрэ хилъхьэу 
Сабийхэмрэ щIалэгъуалэмрэ 
я урысейпсо жылагъуэ зэщIэ-
хъееныгъэм и къудамэр къы-
зэ гъэпэщыным Iэмал къыди-
тынущ абыхэм епха зэгухьэ-
ныгъэхэм я лэжьыгъэр зэуIу 
тщIынымкIэ, зыхуагъэувыж 
къа  лэнхэмрэ мурадхэмрэ 
къэ  ралым и зыужьыныгъэм, 
щIыналъэм ифI зыхэлъ Iуэху-
гъуэхэм хуэдунэтIынымкIэ», - 
жиIащ Къуэдзокъуэ Мухьэ-
мэд.

Апхуэдэу абы къыхигъэ-
щащ зэщIэхъееныгъэр зэрау-
б зыхурэ куэд дыдэ зэ ры мы-
щIари. «Сабийхэмрэ щIалэ-
гъуалэмрэ я урысейпсо зэщIэ-
хъееныгъэр къызэрыунэхурэ 
куэд дыдэ щIакъым - «Артек» 
зи фIэщыгъэ Дунейпсо сабий 
центрым бадзэуэгъуэм и 20-м 
щекIуэкIа зэхуэсым апхуэдэ 
зэ гухьэныгъэ дызэрыхуэны-
къуэм щытепсэлъыхьащ, нэ-
гъуэщI Iуэху къыхамыгъэ-
кIыуи къызэрагъэпэщащ. 
Абы и мурадхэм хохьэ сабий-
хэмрэ щIалэгъуалэмрэ ятеу-
хуауэ къэралым иригъэкIуэкI 
политикэр псоми зэхуэдэу 
 ялъэгъэIэсыныр, зыщаужьы-
ну, я щIэныгъэмрэ гупсы сэм-

КъБР-м и Iэтащхьэ 
КIуэ кIуэ Казбек зэры-
жиIамкIэ, Тыр ныауз къа-
лэм щыщыIэ щытыкIэм 
к ъул ы к ъу щ I а п I эхэ м и 
щIыпIэ IуэхущIапIэхэми 
я нэIэ тетщ, Герхожан 
псыхъуэм хуащIа кIэна-
уэм къыщеха ятIэп сым и 
кIуапIэхэми кIэ лъоплъ.

«ЩIЫПIЭМ щытыкIэр 
ще  мыкIэкIуэным, игъуэм 
ар и пIэ игъэувэжыным 

ШыщхьэуIум и 9-р ЩIыпIэдэлъху лъэпкъхэм - щалъхуа 
щIыналъэм щыпсэужхэм - я махуэщ. Ар гъэлъэпIэнымкIэ 
унафэр 1994 гъэм и дыгъэгъазэм ООН-м и Ассамблее Нэ-
хъыщхьэм къыщащтащ (International Day of the World's 
Indigenous People). 

ЩIЫПIЭДЭЛЪХУ лъэпкъхэм заужьынымкIэ, я хуитыныгъэм 
зегъэубгъунымкIэ хэкIыпIэхэмрэ Iэмалхэмрэ нэхъ убгъуауэ 
лъыхъуэн щыщIадзар XX лIэщIыгъуэм и етIуанэ Iыхьэрщ,                 
а лэжьыгъэм и мыхьэнэр зэрыиным, къэрал унафэр зыIэ-
щIэлъхэм лъэпкъ цIыкIухэм хуащI гулъытэр нэхъыбэ щIын 
зэрыхуейм ООН-м и Ассамблее Нэхъыщхьэм щытепсэлъыхь 
хъуа иужькIэщ. 

ЕкIуэкIащ лъэхъэнэ псо, щIыпIэдэлъху лъэпкъхэм ящыщу 
нэхъ цIыкIухэр къазэрыфIэIуэху щIагъуи щымыIэрэ гулъытэу 
хуащIри мащIэ дыдэу щыщыта. БжыгъэкIэ ебэкIхэм я 
зыужьыныгъэкIэ къакIэрыхуауэ къалъытэрти, ящыщхэри по-
литикэ Iуэхухэм хамыгъэхьащэу, я хуитыныгъэкIи нэхъ да-
къузэу ягъэпсэуащ. Апхуэдэ Iуэху бгъэдыхьэкIэр ЩIы Хъурейм 
тет къэралхэм ящыщ куэдым (Урысейри абыхэм яхэту), хаб-           
зэ щыхъужа фIэкIа умыщIэну, къызэдащтат, уеблэмэ  юриди-
ческэ къару зыгъуэт унафэхэр къыщащтэкIи, хабзэщIэхэр 
къыщрахьэжьэкIи. 

Тхыдэ мыжыжьэм дриплъэжынщи, 1982 гъэм ООН-м Эконо-
микэмрэ социальнэ IуэхухэмкIэ и советым деж гуп щхьэхуэ 
щызэхашат, зи бжыгъэкIэ мащIэ лъэпкъхэм я Iуэхухэр зэри-
гъакIуэрэ абыхэм яхуэгъэзауэ дэкъузэныгъэ къэмыгъэхъу -
ным телажьэу. Апхуэдэуи, 1985 гъэм ООН-м и Ассамблее Нэ-
хъыщхьэм деж фонд щхьэхуэ къыщызэрагъэпэщат, щIы пIэ-
дэлъху лъэпкъхэм я жылагъуэ зэгухьэныгъэхэм пыщIэныгъэ 
яхуиIэн, зыхуей-зыхуэфIхэр зэхигъэкIын, хуей хъумэ, ядэIэпы-
къуфын хуэдэу. 

АрщхьэкIэ, ди жагъуэ зэрыхъущи, Iуэхум зэрызихъуэжа 
 щIагъуэ щымыIэу, ди нобэрей гъащIэми щIыпIэдэлъху лъэпкъ-
хэр я щэнхабзэ, я бзэ яхъумэжын и лъэныкъуэкIэ лъэпощхьэпо 
Iэджэми щыIуоуэ. Къэрал куэдым властыр щызыIыгъхэр 
лъэпкъ цIыкIухэм зрагъэужьыным, я лIыкIуэхэр политикэ Iуэ-
хухэм хашэным ехьэлIауэ зэрелIалIэ щыIэкъым. 

Мы зэманым зи гугъу тщIы лъэпкъхэм ящыщ цIыхухэр къэ-
рал 90-м щопсэу, бзэ зэмылIэужьыгъуэхэм иропсалъэ, я щэн-
хабзэкIи зэтемыхуэщ, я бжыгъэр мелуан 370-м ноблагъэ. ЩIы 
Хъурейм проценти 5 фIэкIа щымыхъуми, нэхъ тхьэмыщкIэрэ 
хуэмыщIауэ щыпсэухэм я процент 15-р ахэращ. 

УФ-м ис лъэпкъ цIыкIухэм уащыхуозэ Сыбырми, КъуэкIыпIэ 
Жыжьэми, Кавказ Ищхъэрэми, нэгъуэщI щIыналъэхэми. 

Этнографхэм зэрытрагъэчыныхьымкIэ, зи бжыгъэкIэ ма-
щIэ хэм я щыIэкIэ-псэукIэр, дуней еплъыкIэр, хабзэ-бзыпхъэу 
зэрахьэхэр адрей къэзыухъуреихьхэм ейм къазэ рыщ хьэ-
щыкIырщ ахэр ямылейуэ щIэщыгъуэ зыщIри, ди планетэм и 
нэхъ къулеягъэ дыдэхэм ящыщу къыщIэлъытапхъэри. 

 КЪУМАХУЭ  Аслъэн.

Я  щхьэ  IуэхукIэ  къыхуэкIуахэр ЩIыналъэм ифI зыхэлъхэм хуаунэтI

рэ щаIуатэ, гъащIэм щыха-
пщэ хъуну утыкур дэтхэнэми 
къагъэсэбэпыфу гъэпсыныр. 
ГурыIуэгъуэщ, мыпхуэдэ зэ-
гухьэныгъэхэр къэралым и 
лъэщагъыр гъэбыдэным, гъэ-
сэ ныгъэм хуаIэ бгъэды хьэ-
кIэхэм щIэщыгъуагъ хэлъ хьэ-
ным, псоми зэдай мурадхэр 
зэщIа хъуным зэуIуу телэ-
жьэным хуэунэтIауэ зэры щы-
тыр. КъытщIэхъуэ щIэблэр 
щIалэгъуалэ политикэм ауэ 
сытми хэт къудей мыхъуу, ар 
игъэпсыну, и Iуэху еплъыкIэ-
хэр къыхилъхьэну, ахэр щы-
Iэныгъэм хипщэну Iэмал иIэ-
нущ», - жиIащ Къуэдзокъуэм.

ЗэIущIэм щытепсэлъыхьащ 
«Сабийхэмрэ щIалэгъуа лэм-
рэ я урысейпсо зэщIэхъеены-
гъэм теухуауэ» 261-нэ къэрал 
хабзэм, 2022 гъэм бадзэуэ-
гъуэм и 14-м къащтам, къы-
щы гъэлъэгъуахэр зэрагъэ зэ-
щIэнумрэ ныбжьыщIэхэм я 
урысейпсо зэщIэхъееныгъэм 
и къудамэр ди щIыналъэм 
къыщызэгъэпэщынымкIэ 
жы  лагъуэ штаб зэхэшэнымрэ.

Лу Азэмэт зэрыжиIамкIэ, 
зэ щIэхъееныгъэр хуэщхьэпэ-
нущ сабий гъэсэныгъэм еп-
хауэ щыIа хабзэхэр къэдгъэ-
щIэ  рэщIэжыным, гъащIэм 
нэхъ тыншу хэсыхьа хъун па-
пщIэ есэныгъэщIэхэр етты-
ным. «Мы зи гугъу тщIы Iуэху-
гъуэм мыхьэнэшхуэ идот, сы-
ту жыпIэмэ ар КъБР-м и 
 Iэ тащ хьэми, и Пра  ви те льс т-
вэми, УФ-м ЩIалэгъуалэм я 
IуэхухэмкIэ и къулыкъущIапIэ-
ми къытхуагъэув къалэнхэр 
щытхуэгъэзэщIэну утыкуу 
 доплъ. Апхуэдэу дэ урысей-
псо зэгухьэныгъэм и програ-
ммэм щIыналъэ Iыхьэр 
зэрыхэду хуэнэнум жыджэру 
дытолажьэ. Жылагъуэ шта-

бым и уна фэр зэригъэкIуэну 
дзыхь хуэтщIащ Шыпш Ас-
лъэн. Ар щIалэгъуалэм ядэ лэ-
жьащ, жылагъуэ жэрдэмхэр 
къыхилъхьэу, егъэ джэ-
ныгъэм хэтащ, къэ рал IэнатIэ-
ми пэрытащ. Ди гугъэщ къа-
лэн къыщащI Iуэхугъуэм 
Шып шыр пэ лъэ щыну. Уры-
сейпсо зэгухьэныгъэм и щIы-
налъэ къудамэм иригъэ-
кIуэкIыну дызы щыгугъ Iуэху-
гъуэхэм къы  хэт шэнущ ди щIы-
пIэм щыпсэу, щIалэгъуалэм я 
зыужьыныгъэр зыгъэпэрыт 
жэрдэм щIа кIуэхэр. Абы хиу-
быдэнущ студентхэмрэ еджа-
кIуэхэмрэ. Шэч хэлъкъым, зэ-
щIэхъееныгъэм адэ-анэхэри, 
гъэсакIуэхэри, ущиякIуэхэри, 
жы лагъуэ зэгухьэныгъэхэм 
жы джэру хэтхэри къызэры хы-
хьэнум. Ди фIэщ мэхъу зэ  щIэ-
хъееныгъэм зиубгъумэ, цIыху 
нэхъыбэ къыхыхьэрэ и мурад-
хэр защIэу хуежьэмэ, ифI 
куэд ди цIыхубэм къа зэ ре-
кIынум. Дэ дызыщыгугъыр 
къытщIэхъуэ щIэблэращ. Ахэ-
ращ ди къэкIуэнур. Абыхэм я 
Iуэху еплъыкIэм и мызакъуэу, 
я дуней еплъыкIэми зегъэу-
жьыным мыхьэ нэш х уэ иIэщ, 
ди псэукIэр щIэщыгъуэ тщIы-
ну дыхуеймэ, гъащIэм къи-
гъэув зэхъуэкIыныгъэхэм да-
лъэщIыхьэу, уеб  лэмэ ди Iыхьэ 
хэтлъхьэу дыпсэуну ды щIэ-
хъуэпсмэ», - жиIащ Лу Азэ-
мэт.

«Сабийхэмрэ къэралымрэ 
гъу нэгъу зэхуищIыну мы зэ-
щIэхъееныгъэм гугъапIэ гуэр-
хэр къызэщIегъэушэ. Уры-
сейм дыщыпсэу къудей мы-
хъуу, Урысейм зэрызиузэ-
щIыну щIыкIэм дэтхэнэри 
хэп  сэлъыхьыну Iэмал къо-
зытщ мы зэгухьэныгъэр. Ар 
зэ рыгъэщIэгъуэным, къри-

Къулеягъэ лъапIэхэм ящыщщ

Я нэIэ тетщ
 теу хуауэ ар зи пщэрылъ 
 к ъул ы к ъу щ I а п I эхэ м р э          
Iуэ ху  щIапIэхэмрэ лъэкI 
къа гъанэркъым. Къы зэ-
ры мыкIуэ щытыкIэм Iэ-
натIэ хэр псори хуэхьэ-
зырщ», - жиIащ КIуэкIуэ 
Казбек.

Псыдзэр къыщех щIы-
пIэм и Iэгъуэблагъэм ит 
уна пIэхэмрэ IуэхущIапIэ-

хэмрэ мысыхьэткIэ шына-
гъэ яIэкъым. ЩIыпIэм 
 КъБР-м ЩытыкIэ къызэ ры-
мыкIуэхэмкIэ и министер-
ствэмрэ шынагъэ къэмы-
гъэхъунымкIэ къулыкъу-
щIа  пIэхэмрэ я лэжьакIуэ-
хэр жэщ-махуэ ямыIэу 
щыIэщ, къалэм дэт Iуэху-
щIапIэхэр псори мэлажьэ.

КъБР-м и Гидрометцен-

трым хъыбар къызэри-
тамкIэ, дунейм и щы-
тыкIэм иджыри махуэ 
зытIукIэ зихъуэжынукъым, 
щIы пIэхэм уафэхъуэпскI 
зы щIэт уэш хышхуэ къы-
щеш хынущ, уэ къыщехы-
нущ, жьышхуи къыще-
пщэнущ. Псые жэх хэм 
 лъагэу заIэту ныджэм 
къытелъэдэнкIэ, ятIэпс-
хэм я къехыныр щIэ хуэб-
жьэнкIэ шынагъэ щы-         
Iэщ.

Налшык и «Водоканал» муниципальнэ IуэхущIапIэм и 
лэжьакIуэхэр иджыпсту щыплъагъунущ къалэм и щIыпIэ 
псоми. Иджы хуэдэ зэманым абыхэм къапщытэ  къэрал 
IуэхущIапIэхэм, унэ зэтетхэм псы зэфэнур зэрыщIашэ,  
къагъэсэбэпар къызэрыщIашыж бжьамийхэм я щы-
тыкIэр.

ГЪЭМАХУЭМ къриубыдэу зыхуей хуагъэзэ «Мокрая 
 Шалушка», «Налшык», «Кишпек» псы зэхуэхьэсыпIэхэр: сэ-
къат зыгъуэта насосхэр щIэкIэ яхъуэж, абыхэм я Iэгъуэбла-
гъэхэр ягъэкъэбзэ, псыр зраутIыпщхьэ кIэнауэхэр бетонкIэ 
щIэрыщIэу кърагъэжыкI, лэч щахуэ.

Иджыпсту «Водоканал» МУП-м и лэжьакIуэхэм Налшыкрэ 
абы къегъэщIылIа жылагъуэхэмрэ (Вольнэ Аул, Хьэсэней, 
Кэнжэ, Iэдииху) псы жапIэ люкхэр къыщапщытэ. Илъэс 
 зыбжанэкIэ дызэIэбэкIыжмэ, къалэкIуэцIым и щIыпIэ нэхъ 
зэгъуэкIхэм ущрихьэлIэу щытащ гъущIыщхьэхэр зытемы-
лъыж люк ущIахэм. ЗэрыгурыIуэгъуэщи, ахэр зэхадыгъуэрт, 
кърикIуэнкIэ хъуну шынагъуэм зыри емыгупсысу. Иджы 
ахэр къанэ щымыIэу зэхуащIащ бетон гъэжам къыхэщIыкIа 
щхьэтепIэхэмкIэ.

Псы къабзэр унэхэм зэрекIуалIэ, псы къагъэсэбэпар 
 къы зэрыщIашыж бжьамийхэм ящыщу кхъахэ хъуахэр плас-
тикым къыхэщIыкIахэмкIэ  зэрахъуэкI. Ахэр быдэщ, илъэс 
50-м нэскIэ зыри къащымыщIу къагъэсэбэпыфынущ.

Хуабэр градус 30-м щыфIэкI мы лъэхъэнэм МУП-м и 
 лэ жьа кIуэхэм уней хадэ зиIэхэр къыхураджэ цIыхур зэфэну 
псыр мардэм фIишу къамыгъэсэбэпыну.

Зыхуеину техникэхэмрэ технологиехэмкIэ тэмэму къызэ-
гъэпэща IуэхущIапIэр хуэбэлэрыгъыркъым псы къыхэ шы-
пIэхэм щыIэн хуей къабзагъэми. 

ШЭРЭДЖ Дисэ.

Iэмалхэр мащIэкъым

ри зэхэзымыхыххэхэм сурдозэдзэ кIа-
кIуэхэр ират, макъыр зыгъэлъэщ Iэмэп-
сымэхэмкIэ къызэрагъэпэщ.

КъБКъУ-м ЩIэныгъэ технологие-
щIэхэмкIэ и центрым и унафэщI Нэхущ 
Заремэ зэрыжиIэмкIэ, сабий мыу-
зыншэхэм я адэ-анэхэм Iэмалыншэу 
зыщагъэгъуэзэн хуейщ УФ-м Узынша-
гъэр хъумэнымкIэ и министерствэм 
узы фэ зэмылIэужьыгъуэхэр зыбгъэ-
дэлъ сабийхэр еджэ хъунуми, IэщIагъэ 
ебгъэгъуэт хъунуми зэпкърызых и 
 уна фэм. КъулыкъущIапIэм 2011 гъэм 
къищ тауэ щыта а унафэм нэхъ тегъэ чы-
ны хьауэ зэпкърех дохутыр е егъэ-
джакIуэ IэщIагъэр къыхэзыхыну хуей 
ныбжьыщIэр а IэнатIэхэм хуэгъэпса 
гъэу нэхуныгъэм хыхьэ хъунуми, абы 
нэбгъэс мыхъунуми. Мы Iуэхум щы-
мыгъуа зэу къахуэкIуэ адэ-анэхэм щхьэ-
хуэу ядэ  л эжьэн хуей мэхъу, иужькIэ 
 мы а рэзыныгъэ къыхэмыкIыжын пап-
щIэ.

«Зи узыншагъэкIэ сэкъат зэмы лIэу-
жьыгъуэхэр зиIэ сабийхэр еджапIэм 
къыщыщIэтIысхьэкIэ къэралым 
 мылъку хухихыу КъБКъУ-м къыщы зэ-
рагъэ пэщ квотэ щхьэхуэхэмкIэ еджэну 
Iэмал яIэщ. КъыщIэтIысхьа нэужь, ап-
хуэдэ ныбжьыщIэхэм занщIэу дэ зы-
къытхуа гъэзэн хуейщ, гъэунэхуны-
гъэхэм зэ рып хыкIам, программэ щхьэ-
хуэхэмкIэ зэ реджэнум и хъыбар къыда-
гъащIэу. Ди центрым къакIуэу учёт 
къэува ныбжьыщIэр зэреджэну прог-
рам мэр тхьэмахуэм и кIуэцIкIэ зэра-
гъэуIури, гъэ еджэгъуэщIэм ирихьэлIэу, 
адрей студентхэм яхуэдэу, абыи 
еджэныгъэр ирегъажьэ», - жиIащ 
Нэхущ Заремэ.

КъБКъУ-м иджыпсту зи узыншагъэм 
сэкъат иIэ ныбжьыщIэ 282-рэ що джэ. 
Абыхэм яхэтщ махуэрыеджэу Iэ-
щIагъэрэ щIэныгъэрэ зэзыгъэгъуэт-
хэри, яхэтщ пэIудзауэ, программэ щхьэ-
хуэхэм тету, еджэхэри. КъБКъУ-м 
иужь рей илъэсхэм хузэфIэкIащ узыфэ 
зэмылIэужьыгъуэхэр зыбгъэдэлъ ныб-
жьыщIэхэм я еджэныгъэр зыхуей  хуэзэу 
къайхъулIэн папщIэ техникэрэ нэры-
лъагъу Iэмэпсымэхэмрэ зэригъэ-
пэщын. Абы къыдэкIуэу къыхэгъэщын 
хуейщ еджапIэ нэхъыщхьэр апхуэдэ 

ныбжьыщIэхэр гугъуехь къыхэмыкIыу 
щызекIуэным тегъэпсыхьауэ зэры щы-
тыр. ЕджапIэ щIыхьэпIэ псоми пандус-
хэр яIэщ, еджапIэм и пщIантIэ кIуэцIым 
узыгъэгъуазэ дамыгъэхэр фIэлъщ. 
КъБКъУ-м щылажьэ егъэджакIуэхэм 
папщIэ щIэх-щIэхыурэ зи узыншагъэм 
сэкъат иIэ ныбжьыщIэхэм зэрадэлажьэ 
методикэ курсхэр къызэрагъэпэщ, Iэ-
щIагъэ зэрырат программэхэм хэлъ-
хьапхъэ зэхъуэкIыныгъэхэм щагъэгъуа-
зэ.

Абы къищынэмыщIауэ, еджэныгъэм-
кIэ щыIэ къэрал есэныгъэхэр зи гугъу 
тщIы ныбжьыщIэхэм зыIэрагъэхьэ- 
ным и мызакъуэу, щэнхабзэ икIи нэ-
гузыужь Iуэхугъуэхэми хэтыну Iэмал 
яIэщ. Щхьэхуэу къыхэгъэщыпхъэщ 
«Аби лимпикс», «Ворлдскиллс», «Си 
IэщIагъэм и пщэдейрей дуней» зи фIэ-
щыгъэ урысейпсо зэхьэзэхуэхэм хыхьэ 
зэрыхъунури.

Зи узыншагъэкIэ сэкъат зиIэ щIалэ-
гъуалэм шыIэныгъэрэ гулъытэрэ хэлъу 
яхущытыным ехьэлIа зэIущIэхэр мы-
мащIэу университетым щокIуэкI. Ап-
хуэдэу 2019 гъэм КъБКъУ-м ЩIэныгъэ 
технологиещIэхэмкIэ и центрым и 
 жэрдэмкIэ къызэрагъэпэщащ «Зэгу-
рыIуэныгъэм и щIыналъэ» зыфIаща ин-
терактив утыкур. Ар IыхьиплIу зэхэтщ: 
«Iэуэлъауэ зыри здэщымыIэ щIыпIэ 
щэху», «Псалъэмакъыншэ щIыпIэ 
щым», «КIуапIи жапIи зимыIэ щIыпIэ Iэ-
зэв лъэзэв», «Нэхугъэ зыпхымыкI щIы-
пIэ кIыфI» фIэщыгъэхэр зиIэ утыкухэр. 
НыбжьыщIэ мыузыншэхэр зыIут Iэна-
тIэ гугъур я щхьэкIэ ягъэунэхуну псоми 
Iэмал яIэщ - хэти зыхищIэнущ зэхыу мы-
хыныр, уи макъ  умыгъэIуныр, умылъа-
гъуныр, уи Iэпкълъэпкъыр къыб дэ мыб-
зыныр зэрыхьэлъэ дыдэр.

КъБКъУ-м и мурадщ инклюзив 
щIэныгъэм ехьэлIауэ дуней псом щы-
зекIуэ мардэхэм зригъэубгъуну, узын-
шагъэкIэ зи Iуэхур хуэмыщIа ныб-
жьыщIэхэм щIэныгъэрэ IэщIагъэрэ 
еты ным теухуауэ егъэджэныгъэм Iэма-
лу къитыр зыри къэмынэу игъэзэщIэну, 
зыщеджэ пэшхэр апхуэдэ сабийхэр 
зыхуэныкъуэну техникэ зэмылIэужьы-
гъуэхэмкIэ къызэригъэпэщыну.

ШУРДЫМ Розэ.

Бжьыхьэ - щIымахуэ
пIалъэм зыхуагъэхьэзыр

жэрдэмыр абы ООН-м 
 игъэхьыну зэримурадри 
къы хигъэщащ.

«Зы правительствэми 
 хуитыныгъэ иIэн хуейкъым 
ич лъэбакъуэхэм кърикIуэн-
кIэ хъунухэр зэпимышачэу 
унафэ къищтэну, дэтхэнэ-
ми ищIэмкIэ жэуап ихьып-
хъэщ. Сыт хуэдэ зэныкъуэ-
къури мамыр IэмалхэмкIэ 
зэфIэбгъэкI хъунущ. Ахэр 
гъунэжщ», - жиIащ абы.

ЩIыпIэ хуабэхэм
Iэпхъуэну

загъэхьэзыр

Нэмыцэ пенсионерхэм 
ящыщ куэдым къагупсы-
сар гъэщIэгъуэнщ - 
дызыхуэкIуэ щIымахуэр 
щрахыну къэрал хуабэхэм 
кIуэну загъэхьэзыр. Абы 

папщIэ путевкэхэр иджып-
сту къащэху, текIуэдэнур 
нэхъ мащIэщи.

«ЩIЫМАХУЭМ газыр 
 къазэремэщIэкIынур, абы и 
уасэри нэхъ пуд зэрымы-
хъужынур хьэкъыу зыпхы-
кIа нэхъыжьхэм хэкIыпIэ 
 хъарзынэ къагъуэтащ. ЩIы-
пIэ хуабэхэм лъатэ бзухэм 
хуэдэу, ахэр Iэпхъуэнущ 
псэу  пIэхэр гъэплъын щы-
хуэмей хэкухэм», - щыжаIащ 
туроператорхэм я зэгу хьэ-
ныгъэм. Нэхъыбэм къыхах-
хэм ящыщщ Тыркур, Ту-
нисыр, Мысырыр, Канар хы-
тIыгухэр, Таиландыр, Сене-
галыр.

«Унэхэр тэмэму къыща-
мыгъэхуэбэну Германием 
сыт дэ щытщIэнур? Ту-
нисым дыщагъафIэу, зы-
хуей ды щыхуэзэу дыщыIэ 
щхьэ мыхъурэ? - жиIащ 
Саксоние Ищхъэрэ щIы-
налъэм щыщ пенсионер 
Лотару. - Дэ псори зэпэтлъы-
тащ - тхьэмахуэ зэхуа кум 

къриубыдэу ерыскъым и уа-
сэмкIи еврэ 300 къы-
дэдгъэхуэфынущ». 

ШыщхьэуIум и 9,
гъубж

Тхылъыр фIыуэ зылъа-
гъухэм я дунейпсо махуэщ

Щалъхуа щIыналъэм 
щып сэуж лъэпкъхэм я ду-
нейпсо махуэщ

1828 гъэм къалъхуащ 
 Кавказым и археолог, архео-
граф, адыгэхэм куэдрэ ятет-
хыхьа Берже Адольф.

1966 гъэм къалъхуащ 
къэрал къулыкъущIэ, спор-
тсмен Iэзэу щыта, дунейми 
Европэми самбэмкIэ я чем-
пион Уэзы Мурат.

Дунейм и
щытыкIэнур

   «pogoda.yandex.ru» сай-
тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм гра-

дус 27 - 28-рэ, жэщым гра-
дус 18 - 19 щыхъунущ.

ШыщхьэуIум и 10,
бэрэжьей

1921 гъэм къалъхуащ 
 КъБР-м и цIыхубэ тхакIуэ, 
щIэ ныгъэлI Нало Ахьмэд-
хъан.

1929 гъэм къалъхуащ 
 КъБР-м щэнхабзэмкIэ 
щIыхь зиIэ и лэжьакIуэ Емуз 
Гъузер.

1930 гъэм къалъхуащ 
къэрал, жылагъуэ лэжьа-
кIуэ, «Горянка» газетым и 
япэ редактор нэхъыщхьэу 
щы та Сэбаншы Розэ.

1930 гъэм къалъхуащ ли-
тературэдж, Дагъыстэным 
щIыхь зиIэ и егъэджакIуэ 
Ержыб Аслъэн.

1940 гъэм къалъхуащ Си-
рием къикIыжа щIэныгъэлI, 
тха кIуэ Къумыкъу Мамдухь.

1940 гъэм къалъхуащ ме-
дицинэ щIэныгъэхэмкIэ 
доктор, КъБКъУ-м и про-
фес сор, КъБР-м щIэныгъэ-
хэмкIэ щIыхь зиIэ и лэ-
жьакIуэ Мызэущ Борис.

1948 гъэм къалъхуащ 
 уса кIуэ, тхакIуэ, «Адыгэ 
 амазонкэхэр» тхылъыр зи 
Iэ дакъэщIэкI Ахъмэт Му-
Iэед.

Дунейм и
щытыкIэнур

   «pogoda.yandex.ru» сай-
тым зэритымкIэ, Налшык 
пшэр техьэ-текIыу щыщыты-
нущ. Хуабэр махуэм градус 
26 - 28-рэ, жэщым градус           
18 - 19 щыхъунущ.

кIуэнкIэ хъунухэр зэрыхьэ лэ-
мэ тым и гугъу сщIыххэркъым 
- апхуэдэу щымытынумэ, сыт 
щхьэкIэ зэхэпшэн - атIэ гъа-
щIэм дежкIэ мыхьэнэ зиIэ 
купщIэ гуэр зэрыхэлъым, са-
бийхэмрэ унагъуэмрэ я зэху-
щытыкIэм и жьауэ тридзэну 
Iэмал зэрыщыIэм узыIэпешэ. 
«Сыхэтщ» е «сыщыщщ» жы -
пIэрэ абдеж къыщымыувыIэ-
жу, «хызолъхьэ» е «си жэр-
дэмщ» щыжыпIэм деж Iэна-
тIэм и пщIэр нэхъ ин мэхъу, ар 
ефIэ кIуэныгъэм зэры хуэу нэ-
тIам укъызэщIеIэтэ. Зы цIы-
хум, ар иресабий е иребалигъ, 
къыхилъхьэ жэрдэмыр ад-
рейм ейм ета хъуа нэужь, 
узэримышэлIэнкIэ икIи узэ-
къуимыгъэувэнкIэ Iэмал иIэ-
къым. Си щхьэкIэ сыкъапщ-
тэмэ, зым иригъэкIуэкI лэ-
жьыгъэм, ар зыIут IэнатIэм, 
къыхилъхьэ гупсысэм пщIэ 
хуэщIыныр, гулъытэ щымы-
гъэщIэныр хьэкъ зыщызыщI 
зэгухьэныгъэр къызэрыунэ-
хур сфIэфщи, слъэкIымкIэ 
зы щIэз гъэкъуэнущ», - 
екIуэкIыр зэригуапэр къыхи-
гъэщу жи Iащ Емуз Нинэ.

ЗэIущIэм и кIэухым ири-
хьэлIэу псалъэр къэзыщта 
Шыпш Аслъэн сабийхэмрэ 
щIалэгъуалэмрэ я урысейпсо 
зэгухьэныгъэр къызэгъэ-
пэщынымкIэ жылагъуэ шта-
бым и къалэну щытынухэм 
тепсэлъыхьащ. Ап хуэ дэу абы 
и гугъу ищIащ зэщIэхъеены-
гъэм и къудамэхэр курыт 
щIэныгъэ щрагъэгъуэт еджа-
пIэхэм, щэнхабзэмрэ спор-
тымкIэ IуэхущIапIэхэм къы-
щызэIухын, я зэ щIэ хъе-
еныгъэр зэрылэжьэну прог-
раммэр нэхъ щIэх зэ хэлъхьэн 
икIи къэщтэн зэры хуейм.

ЗЕЙ  Динэ.

щыжыным, узыфэ зэмы лIэу жьы-
гъуэхэр зыбгъэ дэлъ сабийхэм я хущ-
хъуэгъуэрэ Iэзэ гъуэ пыухыкIахэмкIэ 
защIэгъэкъуэ ным, ахэр щIэрыщIэу  
 гъащIэм хэгъэ сы хьыжыным теухуат. 
Абы къищы нэмыщIауэ, КIуэкIуэ Каз-
бек яIущIащ зауэ IэнатIэм Iутхэм я 
 унагъуэхэм.

КъБР-м и Iэтащхьэ КIуэкIуэ Каз-
бек зыкъыхуэзыгъэзахэм я Iуэхур 
зэфIэ гъэ кIыным ехьэлIа пщэрылъ 
пыу хы кIахэр къулыкъущIапIэхэмрэ 

IуэхущIапIэхэмрэ яритащ.
Апхуэдэу КIуэкIуэ Казбек хэплъащ 

псы набэдэсхэм къагъэхьа лъэIуми. 
Ахэр къыщIэупщIэрт Псынабэ къуа-
жэм Архэстым и цIэр зезыхьэ и уэра-
мым и гъуэгур щызэрагъэпэщы-
жынум. КIуэ кIуэ Казбек КъБР-м 
Транспортымрэ гъуэ гу хуэIухуэ-
щIэхэмкIэ и министерс т вэм рэ                   
Аруан щIыналъэм щIыпIэ уна фэр 
щызехьэнымкIэ и IуэхущIа пIэ мрэ 
 къуа  жэдэсхэм къыхалъхьа жэрдэ -
мыр зэфIахыну, гъуэгур зэгъэ пэ щы-
жыным теухуауэ щыIэ программэ-
хэм языхэзым Псынабэр хагъэ хьэну          
я пщэ дилъхьащ.

Дж.

3
3
3
3
3
2
3
3
2
2
3
3
3
2

Къ.

3
3
2
2
2
1
0
0
0
0
0
0
0
0

З.

0
0
1
1
0
1
2
2
1
1
1
1
1
0

Т.

6-1
4-1
5-2
5-2
2-1
1-0
3-4
0-1
2-3
0-1
4-7
1-4
0-3
0-3

О.

9
9
7
7
6
4
2
2
1
1
1
1
1
0

ФI.

0
0
0
0
1
0
1
1
1
1
2
2
2
2

10. «Легион Динамо»

12. «Форте» 

14. «ЕсэнтIыгу» 

жэуап зыхь  сек ретарым и къуэдзэ 

Джатокъуэ Марьянэ, корректорхэу 
Щоджэн Заирэ (3, 4-нэ нап.), Що-
джэн Иннэ (1, 2-нэ нап.).

КомпьютеркIэ газетым и теп лъэр 
ящIащ Ныр Саидэ, Щомахуэ Ма-
рианнэ.

Сурэтхэм елэ жьар  Бицу Жаннэщ.

«Издательство «Южный 
регион» ООО-м щытра-
дзащ.

357600, Ставрополь край, 
ЕсэнтIыгу къалэ, 

Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр      
156-рэ къыдокI.

ШыщхьэуIум и 21-м Азау губ-
гъуэм щIыуэпсыр хъумэным теу-
хуа зэIущIэхэр, «Iэнэ хъурейхэр», 
мастер-классхэр, интерактив 
 ед жэ   ныгъэхэр щекIуэкIынущ. 
Абы къищынэмыщIауэ, гукъы-
дэж зиIэ дэтхэнэ зыри ирагъэблэ-
гъэнущ бгылъэ щIыпIэхэм ит 
зекIуа пIэхэм, бгы куэщIхэм, псы-
хъуэ хэм дэлъ пхъэнкIийр зэхуэ-
хьэ сыным теухуа, илъэс къэс 
ира гъэ кIуэкI щэбэт  щIыхьэхум. 
Ды  къэзыухъуреихь дунейр къаб-
зэу щытыным хуэунэтIа жэрдэ-
мым хэтыну хуейхэр «Бгы къаб-
зэхэр-2022» зыфIаща щIыуэпс 
зэхьэзэхуэм и сайтым зыщатх 
 хъунущ. Апхуэдэ Iэмал щыIэнущ 
шыщхьэуIум и 18 пщIондэ.

«ЕВРОПЭМ ит бгы нэхъ лъагэ 
дыдэм и лъапэм деж илъэс къэс 
къыщызэдгъэпэщ мыпхуэдэ Iуэху-
гъуэхэр мы гъэм, уегупсыс зэры-
хъунумкIэ, щIыуэпсыр хъумэным 
хуэунэтIа махуэшхуэ хъуащ. Хабзэ 
дахэу куэдым къызэращтам и мы-
закъуэу, ар абыхэм ирапх щыпсэу 
щIыналъэм и зыужьыныгъэми. 
Мып хуэдэ Iэмалхэмрэ зэхыхьэхэм-

Налшык къалэм шыщ-
хьэуIум и 4-5-хэм къы щы-
зэрагъэпэщащ къэралым и 
къалэ миным нэблагъэм я 
уэрамхэм щагъэлъагъуэ XI 
кинофестивалыр. 

КИНОФЕСТИВАЛЬ зэ-
пеуэм и программэм хыхьэу 
ягъэ лъэгъуэну фильмхэм еп-
лъыну Налшык и Театр 
Щхъуан тIэм цIыху мин 
бжыгъэ хэр щызэхуэсат. Нал-
шыкдэсхэмрэ хьэщIэхэмрэ 
Iэмал яIащ Филатов Сергей 
и «Как разжечь потухший 
огонь», «Молодой», «Прин-

ЗымащIэ яхурикъужакъым
«Биолог-Новокубанск» 

(Прогресс) - «Спартак-Нал-
шык» (Налшык) - 3:2 (3:1). 
Прогресс. «Биолог» ста-
дион. ШыщхьэуIум и 7. 
ЦIыху 200 еплъащ. 

Судьяхэр: Колтунов, Нови-
ков, Головченкэ (псори Дон 
Iус Ростов щыщщ)

«Биолог-Новокубанск»: 
Суворов, Никитин (Гребеню-
ков, 46), Каргин, Пунегов, 
Панченкэ, Пириев, Борисов 
(Черчесов, 88), Устинов (Сар-
кисов, 88), Темыкъуэ (Юрьев, 
70), Переверзов, Миносян 
(Юшко, 70).

«Спартак-Налшык»: Ми-
цаев, Мэкъуауэ (Ольмезов, 
72), Далиев, Белоусов, 
КIэдыкIуей, Хьэшыр, Дэхъу 
(Жангуразов, 70), Масленни-
ков, Торосян (Къумыкъу, 77), 
ЛIуп (Ашуев, 70), ХъутIэ (Топу-
рия, 70). 

Топхэр дагъэкIащ: Мино-
сян, 2 (1:0). Миносян, 20 (2:0). 
Хьэшыр, 22 (2:1). Миносян, 
45+1 (3:1). Хьэшыр, 89 (3:2). 

Дагъуэ къыхуащIащ: Гре-
бенковым, Каргин, Пирие-
вым, Миносян, Къумыкъум.

УРЫСЕЙ Федерацэм фут-
болымкIэ и етIуанэ лигэм  и 
Япэ гупым щекIуэкI зэ хьэ зэ-
хуэм ипкъ иткIэ шыщ хьэуIум 
и 7-м Прогрессым щы  зэхэтащ 
«Биолог-Ново ку банск»-мрэ 
«Спартак-Налшы кымрэ» я 
зэIущIэр. Ар командэхэм 
жыджэру къыщIадзащ. Дэт-
хэнэри хущIэкъурт псын щIэу 
бжыгъэр къызэIуихыу адэ кIэ 
джэгур зэрыхуей щы тыкIэм 
тету иригъэкIуэкIыну. Абы и 
лъэныкъуэмкIэ я кIэн нэхъ къ-
икIащ хэгъэрейхэм. Зэпэ-
щIэтыныгъэр зэрыщIи-дзэрэ 
дакъикъэ етIуанэр екIуэ кIыу 
арат ди гъуащхьэ хъу  мэ хэм 
Iэзэу къапекIуэкIа Переверзо-
вым топыр налшыкдэсхэм я 
штрафнойм илъадэ Мино-
сян и лъэныкъуэмкIэ щы хуи-
гъэжам. Иужь рейм гъуащ-
хьэтетым пэгъу нэгъу плIа-
нэпэм топыр дигъэкIыу 
 бжы  гъэр къызэIуихыным лэ-
жьы гъэшхуи ири  хьэ лIэ жа-
къым - 1:0. 

ПсынщIэу къызэрыхэжа ны-
кIам прогрессдэсхэр нэхъ 
жыджэрыж къищIащ. Дакъи-
къэ зыбжанэ нэхъ дэмыкIауэ 
ди гъуэм аргуэру зэ къе-
кIуэлIащ Миносян. АрщхьэкIэ 
мы зэм ди гъуащхьэхъумэхэр 
абы хуэхьэзырти, ебгъэры-
кIуэныгъэр къызэпаудащ. 

Джэгур зэрыщIидзэу, напIэ-
зыпIэм я гъуэр къыхагъэщIа-
ми, ди щIалэхэр абы къигъэ-
щIэхъуэщакъым - зэманыр 
куэдт икIи щытыкIэм зрагъэ-
хъуэ жынуи Iэмал щыIэт. 
«Спартак-Налшыкым» и еб-
гъэ  рыкIуэныгъэхэм ящыщ 

зым кърикIуа штрафнойр ща-
гъэзащIэм хэгъэрейхэм хаб-
зэр къызэпауду Торосян ирау-
дащ. Штрафнойм Масленни-
ковыр еуащ, арщхьэкIэ гъуэм 
пэжыжьэу щхьэпрылъэ-            
тащ. 

КъыкIэлъыкIуэ дакъикъэм 
я гъуащхьэтетым къыхита 
 топымкIэ ебгъэрыкIуэныгъэр 
къы  щIэзыдза «Биолог-Но-
вокубанск»-м зэщхьэщы кIы-
ныгъэр игъэбэгъуащ. Нэхъа-
пэм хуэдэу топыр къы зы-
Iэрыхьа Переверзовым иджы 
адрей лъэныкъуэмкIэ ди 
гъуащ хьэхъумэхэм къапе кIуэ-
кIащ. Штрафнойм щихьэм 
Миносян и лъэныкъуэмкIэ ар 
къыхитэри, налшыкдэсхэм я 
гъуэм къыдигъэкIащ. 

ТопитIкIэ я хьэрхуэрэгъухэм 
япэ къызэрищами, Къэбэр-
дей-Балъкъэрым и футбол 
командэ нэхъыщхьэм и фут-
болистхэм я лъэр щIиуда-
къым - щытыкIэр ягъэзэ кIуэ-
жыну жыджэру ипэкIэ кIуа-
тэрт. ДакъикъитI нэхъ дэ мы-
кIыу я мурадри къехъулIащ. 
Ди щIалэхэм я ебгъэры кIуэ-
ныгъэм хэту «Биолог-Но-
вокубанск»-м и штрафнойм 
щихьэм топыр къыIэрыхьащ 
Хьэшырым. Алан хэгъэрей-
хэм я гъуащхьэтетым къы-
пекIуэкIри, Iэзэу абы пэжыжьэ 
плIанэпэм топыр дигъэкIащ - 
2:1. 

ЗэIущIэм и япэ Iыхьэм хуха-
ха зэманыр иухыным да къи-
къэ зыбжанэ иIэжыу ди щIа-
лэхэр гупышхуэу ипэкIэ кIуэ-
тащ. КIыхьу екIуэкIа еб гъэ-
рыкIуэныгъэм къриубыдэу 
хьэ щIэхэм тIэунейрэ Iэма-
лыфI яIащ бжыгъэр зэхуэдэ 
ящIыжыну. ЛIупымрэ  Хьэ   шы-
 рымрэ зэкIэлъхьэужьу зэуа 
топхэм прогрессдэсхэм я 

гъуащ хьэтетым Iэзэу къри-
гъэгъэзащ. 

Загъэпсэхуну икIыным куэд 
къэмынэжауэ щытыкIэр ди 
щIа лэхэм я дежкIэ нэхъыкIэж 
хъужащ. Япэ топитIыр зи Iэ-
дакъэщIэкI Миносян иджы и 
закъуэу «Спартак-Налшы кым» 
и и штрафнойм кIуэ цI ры   кIащ 
икIи и ебгъэрыкIуэ ны гъэм и 
кIэухыу бжыгъэр 3:1-м хуи-
гъэкIуащ. 

ТекIуэныгъэр къахуэзыхь 
бжы гъэр зэрахъумэным я 
къа ру нэхъыбэр хухэзыха хэ-
гъэ рейхэм зэIущIэм и етIуанэ 
Iыхьэр траухуауэ щытащ. Я 
хьэрхуэрэгъухэм я лъэны-
къуэмкIэ зэрыщагъэбыдам 
къы хэкIыу джэгупIэ губгъуэр 
нэхъ хуит къызыхуэхъуа «Спар-
 так-Налшыкыр» щIэх-щIэ-
хыурэ «Биолог-Ново ку банск»-м 
и гъуэм зэре кIуэ лIэ ным ху-
щIэ къурт, арщхьэкIэ хэгъэ рей-
хэм я зыхъумэжыныгъэр быдэт. 

ИкIэм-икIэжым, джэгум и 
иужьрей дакъикъэхэм хьэ-
щIэ хэм я мурад къехъулIащ. 
ТекIуэныгъэр зэраIэрылъхьэм 
шэч къытезымыхьэж прог ре-
с сдэсхэм зы напIэзыпIэкIэ 
наб  дзагубдзаплъагъэр яфIэ-
кIуэ дащ. Сытым дежи абы-
хэм гъунэгъуу япэщыт ди     
щIалэхэм а щытыкIэр къа-
гъэ сэ бэпащ. Топыр гъуащ хьэ-
хъу мэ хэм Iэзэу яблихри, Хьэ   -
шырым етIуанэ топыр ди-
гъэкIащ икIи кIэух бжыгъэри 
3:2-м хуигъэкIуащ. 

ЕтIуанэ лигэм и Япэ гупым 
и ещанэ джэгугъуэм и адрей 
зэ IущIэхэм мыпхуэдэ бжы-
гъэхэр къарикIуащ: «Легион 
Динамо» (Мэхъэчкъалэ) - 
СКА (Дон Iус Ростов) - 0:1, 
«Кубань-Холдинг» (Павловс-
кэ) - «Форте» (Таганрог) - 2:1, 
«Дружба» (Мейкъуапэ) - 
«Чайка» (Песчнокопскэ) - 0:1, 
«Черноморец» (Новорос- 
сийск) - «Динамо» (Ставро-
поль) - 1:0, «Ротор» (Волго-
град) - «Мэшыкъуэ-КМВ» 
(Псы хуабэ) - 2:1.

 «Алания-2» (Владикавказ) - 
«ЕсэнтIыгу» (ЕсэнтIыгу) зэIу-
щIэр ягъэIэпхъуащ. 

КъыкIэлъыкIуэ джэгугъуэр 
«Спартак-Налшыкым» и ста-
дионым щригъэкIуэкIынущ. 
Шыщ хьэуIум и 14-м абы къ-
ригъэблэгъэнущ пэщIэдзэ 
зэIу щIищми щытекIуауэ зэ-
хьэ  зэхуэм бжьыпэр щы зы-
Iыгъхэм ящыщ Павловскэм и 
«Кубань-Холдинг»-р. Хэт 
ищIэн, пашэхэм нэхъ ерыщу 
япэщIэтыфынкIи хъунщ ди 
щIалэхэр.

ЖЫЛАСЭ  Замир.

Адыгэ Iуэхум тепсэлъыхьын 
зыфIэфIхэр зэгуэр дыщызэхуэсат 
хьэрычэт лэжьэкIэм хуэкIуа Що-
къуий Хьэсэн и лъэщапIэу Налшык 
къалэ и Къэбэрдей уэрамым тетам. 

ЩЫЗЭIУЩIАХЭР, дызэгурыIуа 
фIэкIа умыщIэну, кууущэу дыхэмы-
хьэми, Iэджэми я щхьэфэ диIэбащ. 
Арати, тщыщ гуэрым къыхигъэщащ 
абдежым щысхэм ящыщу тIур - 
Бышэн Хьэбасрэ сэрэ - Адыгейм и 
ипщэ лъэныкъуэмкIэ щыIэ тIуа-
щIэхэм къызэрыщыткIухьар, уеб-
лэмэ къурш тхыцIэу дызыщрихьэ-
лIахэми дащхьэдэхыу, хы ФIыцIэ Iу-
фэми дызэрынэсар. Удэзыхьэхрэ 
 хъуэпсэгъуэу ар къэзылъыта Рэмэ-
зан Мартин (къалащхьэм дэсми, 
къы щыхъуар Къугъуэлъкъуейщ) а 
Iуэхур «По старым черкесским тро-
пам» жыхуиIэхэмкIэ игъэбелджы-
лащ. Дэри а фIэщыгъэм дыкъы-      
теувыIэ зэрыхъунум дригъэгупсы-
сащ. 

ИкIи, зэман дэкIауэ, ищхьэкIэ къы-
щыхэзгъэща ди зэхэзекIуэхэм ятет-
хыхьын щыщIэздзам, Рэмэзаным 
кIуэрыкIуэм тету къыхилъхьа цIэр 
къэз гъэсэбэпми хъуну къэслъытащ. 
Нэхъри, дэри, сызытепсэлъыхь гъуэ-
гуанэ техьэкIэм и телъхьэхэр, алъан-
дэрэ дытемыгушхуэу дыкъекIуэкIа-
ми, а фIэщыгъэм хуэдэт дызыхуеих-
хэр. 

Нэхъ гъэщIэгъуэныжращи, иужь-
кIэ Интернетым, адыгэхэм я тхыдэм 
теухуауэ сызыхуэныкъуэ гуэрхэм сы-
щылъыхъуэрэ пэт, зэрымыщIэкIэ 
сыщ рохьэлIэ Кавказ Ищхъэрэм къу-
хьэпIэ лъэныкъуэмкIэ щиIэ и щIына-
лъэм «Черкесские тропы» зыхужаIэ 
хъуну лъагъуэжьхэм нобэр къыз-
дэсми уазэрыщрихьэлIэм теухуауэ 
Урысейм и пхащIэм нэс къикIыу кIуэ-
жахэр зэрыщызэхъуажэ хъыбар-   
хэм. 

Арати, япэ ита ди лъэпкъэгъухэр 
хуиту щызекIуэу щыта гъуэгужьхэм 
«Адыгэ лъагъуэжьхэр» фIэтщащ, 
къэ кIухьыкIэу дэ езым дгъэунэ-
хуахэм, дяпэкIи дгъэунэхуну ди гу-
гъэхэм «Адыгэ лъагъуэжьхэмкIэ» 
пса лъэ кIэлъыгъэкIуэкIэр нэхъ хуэ-
кIуэу къытлъытащ.

Псори удэзыхьэхт, узыщIэзышэт
Ди зэрихьэлIэкIэри 

телъыджэт

КАВКАЗЫМ и къухьэпIэ лъэны-
къуэмкIэ нобэр къыздэсми узы-
щыхуэзэ адыгэ лъагъуэжьхэм ири-
кIуэн зи щIасэхэр зи гугъу сщIы ежьэ-
гъуэхэм ящыщ зым Мейкъуапэ 
ищхьэкIэ щыIэ бгыщхьэ къуажэ Гъуа-
зэрыплъ дыкъыIукIат.

Гупым Щхьэгуащэ псыхъуэ къызэ-
д нэкIри, къухьэпIэ лъэныкъуэмкIэ 
зыкъыщызэкъуэзых Хьэкхъуафэпс и 
тIуащIэ бгъунжым дыдыхьащ. Ауэрэ 
дыздэкIуэм, къуэбэкъухэм я щхьэ-
кIэхэр щызэхыхьэж, сэтей щыхъуж 
«къущхьэ зэIухуэпхъым» дихьащ. 

Гъуэгум дызыхуиша хуей зэлъыIу-
хам и курыкупсэм псы хъурей да-
хэкIей итщ. ЗэрыжаIэу, абдежым зы-
щыбгъэпсэхуныр псэгъэтыншы-         
гъуэу хъуэпсэгъуэщ. «Уэздыгъей 
 закъуэм и гуэлым» (хыжьейм ап-
хуэдэуи йоджэ) укъыпекIуэкIмэ, мэз 
Iуфэ гъуэгум адэкIэ уешэ, умы-
щIэххэуи узыIэпешэ: узрикIуэ лъа-
гъуэм утекIмэ, къуэладжэ уэххэми 
уахуешэ. Ар зэдгъэхъулIэнкIэ Iэмал 
зимыIэти, къедгъэзэкIыжмэ нэ-
хъыфIу къэтлъытащ.

Дызыхуехам дэгъэзеигъуэ защIэу 
дыкъыдэпщыжри, зекIуапIэ гъэпщ-
кIуам дрихьэлIэжащ. Иджы ар сэмэ-
гумкIэт здэщыIэр. 

Лъагъуэм зы къуэ цIыкIуи дыдиша-
уэ, дэри дезэшауэ, егъэзыхыпIэ гуэр 
дыщхьэщишащ. Хуей цIыкIум и 
щIэдзапIэ лъагапIэм тет уэздыгъе-
ишхуитIыр цIыху гуэрхэм къэувыIэ-
пIэ зэрахуэхъуам гу лъыттащ. Да-
щыбгъэдыхьэм, гуапэу фIэхъус зэт-
хащ, дызэрыцIыхуащ - Мейкъуапэ 
щыщт, дэщхьу щIыпIаплъэ къежьа-
хэу арат.

Ауэрэ дызэдэуэршэру дыздэ щы-
тым, дызыхуэза гупым я нэхъыжьым 
къыджиIащ дыкъыздихьам зыщыд-
гъэпсэхуу, нэху ща иужь дежьэжмэ 
зэрынэхъыфIыр. 

Пщэдджыжьыпэ нэхутхьэхум нэ-
Iуа сэ тхуэхъуа гупым зыкъаIэтри, удз 
кIырым ерагъыу хэплъагъуэ лъа-
гъуэмкIэ джабэ нэкIум кIэрыхьащ. 
Дэри здэдунэтIын хуейр абыкIэти, 

пщэдджыжьышхэр зэрызэфIэкIыу 
дяпэ ищахэм я лъагъуэ дытехьащ.

КъыкIэлъыкIуэ лъэбакъуэу

IЭГЪУЭБЛАГЪЭР уэзымыгъэлъагъу 
удз кIыр зэхэкIам гугъу дехьу дыпх-
рыкIри, къуршыпс цIыкIухэр жь гъруу-
жу зэжэх, жыг зэрымыт мывалъэ 
губгъуэ кIыхьым дыкъихутащ. Ди 
нэхэр къэплъэжат. ИхъуреягъкIэ 
къыщылъ IэщIэри телъыджэт. Ды-
къыздихьа губгъуэжьым хэплъагъукI 
лъэс лъагъуэ нашэкъашэ цIыкIум и 
ижьрабгъу лъэныкъуэр екIуэкIырт 
джабэ задэурэ. СэмэгумкIэ зыдгъа-
зэрэ дызэплъэкIыжмэ, къуэла джэ-
хэм зэпхагъэмбыкIа, дэ къызэднэкIа 
мэз Iувыжьри фIыщIэ фIэхъус щет-
хыжыным къыпэплъэ хуэдэт.

ТIэкIу хуэдэгъэзеигъуэу щыт мэ-
зыншэ джабэ нэкIури щIэплъы пIэм-
кIэ сэнтх лъагэ гуэрым хуэкIуэжырт. 
Тафэ дызытехьар зиIэтурэ макIуэ. 
Жыжьэу дызыIуплъэр кIыхьу зызыу-
къуэдия лъагапIэ щхъуантIэ гуэрт. 
«Ярэби, армырауэ пIэрэ, атIэ, ди 
гъуэ гуанэм дыщызрихьэлIэн хуей 
щхьэдэхыпIиплIым языхэзыр?», - ды-
зэупщIыжащ гупым хэтхэр. Пшэ хэр 
зезыхуэ «Жьытхьэ» тIэкIу щызэ те-
сабырэжым, сэтей щхьэфэм мы-
валъэ IупщIэ щизыщIыкIа псы ежэ-
хым дыIутIысхьащ. Пшыналъэ дахэ 
хэзыш псэхэлъхьэжым, зыхэтщIэу, 
дигухэр нэхъри къызэригъэгъуэ-
тыжри, гугъэ IэфIхэм даубыдыжащ.

АрщхьэкIэ абдежым куэдрэ ды щы-
мысу, тIэкIу дыщедзакъэри, зы-
къэтIэтыжащ. ГъэщIэгъуэнракъэ, 
гъуэ гум зэрыхэщIыр иджы нэхъ нэ-
ры  лъагъу хъуа хуэдэт. ИкIи ды зэ ры-
нэсари къыдгурымыIуэжу, дызыхуэп-
лъэ «Гъуазэрыплъ» щхьэдэхыпIэм 
куэд дэмыкIыу дыкъытехутащ.

ЩIыгум жыжьэу
дыкъыхуеплъыхыу

АБДЕЖЫМ къыщытпкърыхьа дэ-
рэ жэгъуэм сигу къигъэкIыжар мы-
ращ: илъэс тIощI ипэкIэ, Совет 
къэралыгъуэр иджыри щыIэу, цIы- 
хуитI дыхъуу къуршымкIэ дызэпх-
рыкI ри, Куржым дихьауэ щытащ. 

 Япэ щIы кIэ Бахъсэн и псыхъуащ-
хьэхэмкIэ щыIэ Терскол щIыпIэм ды-
къы щыу выIат. Абдежым къы  щы-
щIэддзэри, Сонэм зэрыщхьэдэх 
«Накрэ» тхыцIэм дыкъытехутэн пап-
щIэ, фIыуэ тлъагъу «лъакъуэры-
гъажэшхэр» ди щIыб илъу, мылылъэ 
къыр дзакIэхэм датеувэурэ, дэгъэ-
зеигъуэ задэм дыдэкIат. 

Тхыдэ мыжыжьэм зэриIуэтэжым-
кIэ, Хэку зауэшхуэм и лъэхъэнэм нэ-
мыцэ зэрыпхъуакIуэхэм Iэрамы-
гъэхьэн щхьэкIэ, мы щIыпIэ къуей-
щIеймкIэ колхоз-совхоз Iэщыр зэп ра-
хуауэ щытащ. Жэм якIэрыхуахэм я 
хьэдэ къупщхьэхэм ноби мыбдежым 
ущрохьэлIэ. Гугъу дехьу ды-
къызыхуэкIуа шытхым дытеува иужь, 
укъыдэплъыну фIэкIа ухуейтэкъым, 
апхуэдизу дызыгъэхьэшкIурашкIуэ, 
дызыгъэпхъэр нэжэгужагъэ иным 
дызэщIиубыдати!

Дауи дымыгуфIэнрэт! Дыкъызди-
кIамкIэ зедгъэзэкIыжмэ, Кавказ 
 Ищхъэрэм дыхуеплъыхым хуэдэт. 
Ип щэкIэ зетIуэнтIэкIмэ, Кавказ ЩIы-
бым и псыежэххэр тлъагъурт! Абы 
щыгъуэми а зэпрыкIыпIэр езыр, сы-
дэтIысхьарэт жыпIэну, шым и тхы-
цIэм хуэдэу псыгъуэт. Пэж ды дэуи: 
уи нэгур ищхъэрэ-къухьэ пIэмкIэ           
щы Iэ Iуащхьэмахуэ хуэплъэу «псэущ-
хьэм» и тхыцIэм пхэщIыщхьэкIэ ущы-
тетIысхьэкIэ, лъакъуэ сэмэгур Сонэм 
иту, лъэтхьэмпэ ижьыр Бахъсэн и 
тIуащIэ абрагъуэм дэтым хуэдэт! 
Дэри абдежым зыкъы-
зэрытщыхъужыр, «цIыху цIыкIур» 
адэкIи-мыдэкIи здэщыпсэу щIыгум 
жыжьэу дыкъыхуеплъыхрэ, алъпыш 
гуэрым дытесым хуэдэут.

АдыгеймкIэ ди гупсысэм къедгъэ-
гъэзэжынщи, япэу дыкъызыдэкIа 
шыт хыр зи гугъу сщIам нэхърэ, дауи, 
куэдкIэ нэхъ лъахъшэт. Ауэ аратэ-
къым нэхъыщхьэр, атIэ мыбдежми 
дэ щызыхэтщIа гуфIэгъуэрт, щIэщы-
гъуэрт. АдэкIи-мыдэкIи къыщылъ 
щIыгур уи Iэгум илъым хуэдэу плъа-
гъурт: дыкъызыхэкIа губгъуэри, мэз-
ри, ди япэмкIэ къиува къыкIэлъыкIуэ 
щхьэдэхыпIэри, абы адкIэжкIэ зы-
къызэкъуэзых къуакIэ-бгыкIэхэри - 
псори - удэзыхьэхт, узыщIэзышэт…

ХЬЭТЫКЪУЭ  ЩауапцIэ.

Налшыки фестивалым хохьэ
ципиально документально» 
фильмхэм еплъыну. 

КъБР-м ЩэнхабзэмкIэ и 
министерствэм и «Кинови-
деоучреждение» къэрал Iуэ-
ху  щIапIэм и унафэщI къалэ-
ныр зыгъэзащIэ Шурдым Ак-
санэ зэрыжиIэмкIэ, уэрам 
кинофестивалхэр къыщIы зэ-
рагъэпэщыр урысей киноре-
жиссёрхэм я лэжьыгъэхэм 
цIыхубэр хагъэгъуэзэн пап-
щIэщ. 

ПщыхьэщхьитIым къриу-
быдэу ягъэлъэгъуащ режис-
сёр щIалэ Петров Александр 
2021 - 2022 гъэхэм трихахэм 
щыщ лэжьыгъэхэр, актёрхэу 
Янковский Иван, Вдовичен-
ков Владимир, Тарасовэ Аг-
лай, Бикович Милошэ, нэ-
гъуэщIхэри щыджэгу филь-
мибгъу. 

- Къэралым и къалэхэм 
щекIуэкI мы фестивалым зы-
кърезыгъэхьэлIахэм я IэIэ-

тым кърикIуахэр зэхалъ хьэж-
мэ, текIуахэр ягъэнэIуэнущ. 
Абы щытекIуэм ахъшэ сау-
гъэту сом зы мелуанрэ ны-
къуэрэ иратынущ, - жиIащ 
Шурдым Аксанэ. 

Хабзэ зэрыхъуауэ, уэрам 
кинофестивалхэр стадион-
хэм, жыг хадэхэм, утхэм къы-
щызэрагъэпэщ. Мыр Нал-
шык ебгъуанэу щокIуэкI. 

ТЕКIУЖЬ Заретэ.

«Бгы къабзэхэр-2022»
кIэ дэ къэдгъэлъэгъуэну дыхуейщ 
Iуащхьэмахуэ щIыналъэм и щIы-
уэп сыр удынщIапIэм зэритыр, цIы-
хушхуэ зэрызэблэкIым къыхэкIыу, 
абы и щIыуэпс дунейр зэры уэ зэ-
рыбг хъункIэ шынагъуэ зэрыщыIэр. 
Бгылъэ щIыпIэхэм зэпымыууэ ухуэ-
ныгъэхэр щокIуэкI, хьэрычэт щIа-
кIуэхэр щызэблокI, зыплъыхьа-
кIуэхэр щопэкIу. Махуэ къэс цIыхум 
къызэринэкI пхъэнкIийр зэщIумы-
къуэмэ, дуней псом щыцIэрыIуэ 
мы щIыпIэ дахэм и щхьэ къри-
кIуэнкIэ хъунур зыхуэдэр уи нэгу 
къыщIэбгъэхьэну гугъукъым. Дэри 
дызыхущIэкъур аращ - дыкъэзыу-
хъуреихь дунейр къызэтенэнымкIэ, 
хуэсакъынымкIэ, къабзагъэр зи 
лъабжьэ Iуэху зехьэкIэр Iэпэгъу 
яхуэхъунымкIэ ди цIыхухэм щIэны-
гъэ ятынырщ», - жиIащ «Кавказ.
РФ» акционер зэгухьэныгъэм и 
уна фэщI ТIымыжь Хьэсэн.

Дыкъэзыухъуреихь дунейр хъу-
мэ ным хуэунэтIа «Бгы къабзэхэр» 

зи фIэщыгъэ зэхьэзэхуэм нэхъыщ-
хьэу зыхуигъэувыж къалэнхэм 
ящыщщ щIыуэпс волонтёр хаб-
зэхэм цIыхубэр щыгъэгъуэзэныр, 
пхъэнкIийр зыщыщкIэ зэхэдзыныр 
цIыхухэм я гупсысэм хэпщэныр, 
сыт хуэдэ IэнатIэри щIыуэпсым 
хуэ сакъыу гъэпсын зэрыхуейм 
абы  хэм я зэхэщIыкIыр ешэлIэныр. 
ЩIэныгъэ и лъэныкъуэкIэ зэхьэ-
зэхуэм унэтIакIуэ хуэхъунущ «Уры-
сейпсо щIыуэпс оператор» жыла-
гъуэ зэгухьэныгъэмрэ Къэбэрдей-
Балъкъэр къэрал университетым   
и щIалэгъуалэм зэхаша «Щхъуан-
тIагъэр зыхъумэхэр» щIыуэпс ха-
сэмрэ я лэжьакIуэхэр. Зэхуэсым хэ-
тынухэм ирагъэлъагъуну мастер-
клас схэр къызэрагъэпэщынущ 
«Уэри щIы!» щIыуэпс зэщIэхъеены-
гъэмрэ «Экологистика» IуэхущIа-
пIэмрэ я IэщIагъэлIхэм. Абы къы-
дэ кIуэу, Азау губгъуэм зэпымыууэ 
щылэжьэнущ щIы хъурейм и щIы-
пIэ нэхъ дахэ дыдэу къалъытахэм 

ятеухуа видеогъэлъэгъуэныгъэр 
къиту, щIыуэпс дерсхэр зи лъаб-
жьэ щIэныгъэ-узэщIакIуэ нэтынхэр 
къэзыгъэлъагъуэ интерактив пхъэ-
шыкъухэр. Мыбдеж зыгъэпсэхуа-
кIуэхэм унагъуэкIэ зыщагъэпсэхуну 
Iэмал яIэнущ: сабий джэгупIэхэр 
ягъэувынущ, йогэм теухуа дерсхэр 
щатынущ, цирк джэгуакIуэхэм зы-
къыщагъэлъэгъуэнущ.

Апхуэдэу зэхьэзэхуэм и жэр-
дэмщIакIуэхэм я мурадщ цIыхухэр 
Iуащхьэмахуэ дашыну, бгы джа-
бэхэм зыщрагъэплъыхьыну. Зап-
лъы хьыну бгы щыгум дэкIхэм къы-
зэранэкIа пхъэнкIийр къэхъукъа-
щIэ лей къыхэмыкIыу зэхуахьэсын 
щхьэкIэ, зэхьэзэхуэм хэтхэм гъуэгу-
гъэлъагъуэхэмрэ къегъэ лакIуэ-
хэмрэ я гъусэу бгы куэщIым ихьэ-
нущ. Апхуэдэ гукъыдэж зиIэхэр Га-
рабаши станцым нэсыхукIэ пщIэ 
щIамыту кIапсэ гъуэгумкIэ дэкIы-
фынущ. Мы Iуэхугъуэ дахэр гъэзэ-
щIэ ным хэт хуейми и гуащIэ хилъ-

хьэфынущ, ауэ гум ехьэлIа узыфэ 
зэмылIэужьыгъуэхэр зыпкъ рыт хэр 
Iэмал зэриIэкIэ абы хэмыхьэну 
къыхураджэ.

«Бгы къабзэхэр-2022» щIыуэпс 
зэ хьэзэхуэр къызэзыгъэпэщыр 
«Кавказ.РФ» зэгухьэныгъэрщ, ауэ 
ар егъэкIуэкIынымкIэ абы щIэгъэ-
къуэн хуохъу КъБР-м Курортхэмрэ 
туризм хуэIухуэщIэхэмкIэ и минис-
терствэр, «Урысейпсо щIыуэпс 
опе ратор» жылагъуэ зэгухьэны-
гъэр, пхъэнкIийр зэхэдзыным 
елэжь «Экологистика» IуэхущIа-
пIэр, «Бгылъэ дуней» зи фIэщыгъэ 
бгылъэрызекIуэхэм я хасэр, «Iуащ-
хьэ махуэ» псыр къыщIэзыгъэкI  
Iуэ ху щIапIэр.

«Бгы къабзэхэр» щIыуэпс зэхьэ-
зэ хуэр 2018 гъэ лъандэрэ йокIуэкI. 
Илъэсищым къриубыдэу цIыхухэм 
ирагъэкIуэкIа щэбэт щIыхьэхушхуи-
щым тонн 50-м щIигъу пхъэнкIий 
щызэхуахьэсу бгы куэщIым къра-
шын яхузэфIэкIащ. Iуащхьэмахуэ 

Европэм и бгы нэхъ лъагэ дыдэщ, 
дунейпсо бгылъэрызекIуэ спор-
тым курых хуэхъу щIыпIэхэми язы-
хэзщ. ЩIы хъурейм и континент-
хэм узыщрихьэлIэ къуршхэм я 
 инагъ, лъагагъ, задагъ теухуауэ зэ-
хагъэувауэ щытыгъа, «Лъага-
пIибл» зи фIэщыгъэ гупым Iуащ-
хьэмахуэ яхэтщ. Арагъэнущ хамэ 
къэрал жыжьэ куэдым цIыхур уэру 
къришу мы щIыпIэм къезыша-
лIэр, бгым дэкIыну хуейхэми, хьэ-
рычэтщIакIуэхэми, спортсменхэми 
- дэтхэнэми щхьэж и щхьэусыгъуэр 
и тегъэщIапIэу - Iуащхьэмахуэ куэд 
къыщIэкIуэр. Ди щIыпIэр зэры-
гушхуэ, щыпсэу лъэпкъхэм я щэн-
хабзэм дамыгъэ хуэхъуа Iуащхьэ-
махуэ илъэсым и кIуэцIкIэ дэкIым 
я бжыгъэр мелуаным нызэрохьэс. 
ГурыIуэгъуэщ, а щытыкIэм абы и 
щIыуэпсыр хъумэн хуейуэ цIы ху-
хэри, IуэхущIапIэхэри, къулыкъу-
щIа пIэхэри IэнатIэ зэрыригъэува-
лIэр. Ди гуапэ зэрыхъунщи, а гуп-
сысэр псоми къызэдащтэ, ар зы-
хуей хуэзэу зэфIэхынымкIэ щхьэж 
и гуащIэ ирихьэлIэну хущIокъу.

ЩХЬЭЩЭХУЖ Инал.

Бахъсэн щIыналъэм и 
« К о н с т а н т и н о в с к о е » 
 мэ къу мэш IуэхущIапIэм 
уэ фIу екIуэкI зы махуэри 
къы  хуегъэсэбэп хиса гъа-
вэр кIэрыхуншэу къызэ-
ры рихьэлIэжыным.

Комбайнерхэмрэ механи-
заторхэм рэ я зэфIэкI псори 
ирахьэлIэ гуэдзымрэ хьэп-
цIиймрэ зэ ры  Iуахыжыным. 
Мэкъу мэ шыщIэхэм гъэр 
яхуэ фIащ: бжьыхьэсэ гуэд-
зым зы гектарым хуэзэу 
центнер 47-м нэс, гъатхасэм 
- 45,5-рэ, бжьыхьэсэ хьэп-
цIийм центнер 45,5-рэ, гъат-
хасэм - 42-рэ къытрахащ. 
Гъавэу  кърахьэлIэжар псори 
зэхэту тонн мин 17-м щIегъу.

Iуахыжа гъавэм псыIагъ 
иIыгъыу гъавэ хъумапIэхэм 
ебгъашэ хъунукъыми, абы 
ткIийуэ кIэлъоплъ.

Зэман ипэкIэ мыбы щы-
Iуа хыжащ джэш щхъуантIэу 
гектар 530-м щIигъу. 

Гуэдзымрэ хьэпцIиймрэ 
къыкIэлъыкIуэу «Константи-
новское» СХПК-м нартыхур 
кърихьэлIэжынущ. Нэхъыщ-
хьэ ращи, ар нэсу къызэ-
гъэпэщащ мэкъумэш техни-
кэхэмрэ дагъэгъэсынып-
хъэмкIэ.

Бахъсэн щIыналъэм и    
мэкъумэш IуэхущIапIэхэм 
мы илъэсым хьэцэпэцэу 
гектар мини 4-м нэблагъэ 
кIэ ры хуншэу къыщрахьэлIэ-         
жащ.

ШЭРЭДЖ Дисэ.

Хьэцэпэцэр
Iуахыж


